
ПЛЕНАРЛЫҚ МӘЖІЛІС БАЯНДАМАЛАРЫ 
 

Төлеубаев Ә.Т., Жуматаев Р.С., 
Шакенов С.Т., Ергабылов А.Е. 

Әл-Фараби атындағы Қазақ ұлттық университеті 
 

ШІЛІКТІ-ТАРБАҒАТАЙ АРХЕОЛОГИЯЛЫҚ ЭКСПЕДИЦИЯСЫНЫҢ 2018 
ЖЫЛҒЫ АРХЕОЛОГИЯЛЫҚ ЗЕРТТЕУ ЖҰМЫСТАРЫНЫҢ НӘТИЖЕЛЕРІ 
 
 
2018 жылғы далалық маусымда Шілікті-Тарбағатай археологиялық экспедициясы екі 

қорымда ғылыми-зерттеу жұмыстарын жүргізді. Көктүбек қорымында 3 қорған зерттелді. 
Айнабұлақ 1 қорымында 5 қорғанда қазба жұмыстары жүргізілді.  

Көктүбек 1,2 қорымдарының сипаттамасы.Қорым Шығыс Қазақстан облысы Тарбағатай 
ауданы Көкжыра ауылынан шығысқа қарай 3 км жерде орналасқан. Қорғандардың 
орналасуына сәйкес, бұл қорым шартты түрде Көктүбек 1 және Көктүбек2 деп екіге бөлініп 
қарастырылады. Осы екі қорымда, қазіргі уақытқа дейін 29 қорған анықталды. Қорымдардың 
әрқайсысында екі «элитарлы», яғни «патшалық» қорғандар бар. Көктүбек 1 қорымы солтүстік-
шығыс және оңтүстік-батыс бағытында орналасқан 14 қорғаннан тұрады. Қорғандардың 
орналасуына қарай төрт топқа бөлуге болады. Бірінші топта 4 қорған шоғырланған, олардың 
екеуі элитарлық болып табылады. Бұл топ, маңыздылығын анықтағандай, қорымның солтүстік-
шығыс жағындаорналасқан. Екінші топ оңтүстік-батыс бағытта орналасқан үш қорғаннан 
тұрады. Үшінші топ екінші топтың оңтүстік-батысында150 м жерде орналасқан екі қорғаннан 
тұрады. Төртінші топта 5 қорған бар, олар үшінші топтың оңтүстік-шығысында орналасқан (1-
сур.). 

Көктүбек 2 қорымында 15 қорған анықталды. Барлық қорғандар тізбектеліп солтүстік-
шығыстан оңтүстік-батыс бағытта орналасқан. Басты екі қорған ортасында орналасса, 
қалғандары айнала шет жағында орналасқан. 

Көктүбек қорымының барлық қорғандары топырақ үйіндісінен тұрады. Элитарлы 
қорғандардың өлшемдері: диаметрі 60 м. - ден, биіктігі 7 м. – ден басталады. Басқа 
ескерткіштер: диаметрі 20 м, биіктігі 0,5 м құрайды. 

Көктүбек 1 қорымындағы №1 обадағы зерттеулер.   
Зерттелетін ескерткіштерді неғұрлым нақты таңдау үшін, жоғарыда сипатталған барлық 

төрт патша қорғандарына геофизикалық зерттеулер жүргізілді. Алынған деректер негізінде 
зерттеу нысаны ретінде «Көктүбек-1» қорымының  № 1 қорғаны іріктеліп алынды.  

Қазба жұмыстары басталғанға дейін, қорған платформамен бірге санағанда 10 метрге 
дейін, платформасыз 8 м биіктікте болса, негізіндегі диаметрі шамамен 65 м құрайды (2-3 сур.). 
Шығыс және оңтүстік-шығыс бөлігінде кеңестік дәуірде салынған шаруашылық құрылымның 
іздері бар. 

Қазба жұмыстары солтүстік-оңтүстік бағытта ені 12 м болатын тілік салу әдісімен 
жүргізілді. Әрбір 0,5 метр сайынғы қабат толық құжатталып отырды. Қорғанның орталық 
бөлігіндегі 1,5 м тереңдікте саз қабаты анықталды. Осы қабатты алып болғаннан кейін, 
тереңдету жұмыстары жалғастырылды. 2,6 метрге жеткенде, батыс қабырғадан 36 см 
қашықтықта, солтүстік қабырғадан 8 м аралықта ұзындығы 16 см, ені 4 см ірі қара малдың 
сүйегі кездесті. Ал 2,7 м тереңдікте қорғанның батыс қабырғасынан 3 м қашықтықта ұсақ 
малдың сүйектері табылды. Осындай сүйектер 2,1 м қашықтықтан да табылды. Белгіленген 
аймақты топырақтан тазарту жүргізілгенде, ұсақ малдың сүйектері табылып, олар бастапқы 
анатомиялық қалпын сақтаған еді. Осы сүйектерден шығыс бағытта 90 см жерде тастардың 
шоғыры анықталды. 

Батыс жалдан 3 м жерде, 2,7 м тереңдікте ұсақ мал сүйегі табылып, аталған аумақта ауыр 
техника жұмысы тоқтатылды. Дәл осындай сүйектер шашылған күйде батыс жалдан 2,1 м 
қашықтықта табыла бастады. Мал сүйегінің шығысында, 90 см қашықтықта тастар жиынтығы 

байқалды. Тағы тереңдеу барысында тастар шоғырынан батысқа қарай 20 см жерде 
анатомиялық қалпы сақталған қой сүйегі табылды (4-сур.). Сүйектің басы СБ қарап 
жатқызылған. Ал тастар шоғыры ғұрыптық ошақ орны болып шықты. Ошақ домаланып 
тастармен қоршалған, ортасында күл қалдықтары сақталған. 

Қазба деңгейі 4,20 м тереңдікке жеткен кезде, тас қорапқа ұқсайтын тас құрылымы бірте-
бірте ашылды. Тас құрылым шығыс қабырғасынан 4 м 83 см, батыс қабырғасынан 1 м 68 см 
қашықтықта орналасқан. Ең үлкен үш тас батыстан-шығысқа қарай тігінен орнатылған, қалған 
тастар тегіс қалыпта жатты. Ең үлкен тастардың өлшемдері: 150x53x44 см, 110x30x20 см, 
113x25x17 см. Тас құрылыстың өзінің ұзындығы 3 м 70 см, ені 160x120 см, платформасыз 3 м 
30 см, ені - батыс бөлігі 37 см, шығыс бөлігі 74 см.  Батыс бөлігіндегі тас қорапты тазалау 
кезінде жерленген адамның шашылған сүйектері табылды. Жілік сүйек және бірнеше 
омыртқалар, ал шығыс бұрышында бірнеше қабырға табылды. Қазба аймағы толық 
тазаланғаннан кейін фототүсірілім жасалып, әрі қарай жерлеу ізін анықтау жұмыстары 
жалғасты.  

Тас құрылысты алғаннан кейін қазба жұмыстары әрі қарай сол құрылыс орнындағы із 
бойынша жалғасты. 2,5х3,5 м болып тас құрылыс орнына қазба салынды. Қазбаның Б және СБ 
бөлігінде ұсақ қиыршық тас аралас топырақ болса, ОШ бөлігі жұмсақ құм тәріздес болып 
келеді. Қазба 52 см тереңдікке жеткенде, СБ бұрыштан адам қабырға сүйегі шықты, ұзындығы-
10 см, ені- 3 см. Осы тереңдікте топырақ әлі толықтай өзгермеді. Ешқандай қабір шұңқырының 
ізі байқалмайды. Әрі қарай тереңдеу барысында қазба 1 м тереңдікке жеткенде топырақ 
толықтай өзгеріп, жұмсақ құм тәріздес бола бастады, тек қана солтүстік қабырғаның батыс 
бөлігінен шығысқа қарай 2,9 м, 20 см қалыңдықты құрайтын аймақта тас аралас топырақ 
жалғасты.  

Қазбаны табиғи қабатқа жеткізу мақсатында ешқандай кеңейту немесе қазба барысын 
өзгертпей әрі қарай тереңдету жалғасты. Дәл осы құм тәріздес жұмсақ топырақ тереңдеген 
сайын жалғасып, қазба 1,32 тереңдікке жеткенде тас аралас топырақтың да ізі жоғалды, бірақ 
солтүстік қабырғадан анық із көрінуде. 

Табиғи қабат 1,9 тереңдікте ОБ бөліктен бірінші анықталды. Әрі қарай осы деңгейде 
тегістеліп, қабырғаларды түзету жұмыстары орын алды. Соның нәтижесінде аталған қазбаның 
солтүстік қабырғасынан анық тонау ізі көрінді. Жалпы осы деңгейдегі қазба тереңдігі ең биік 
нүктеден 9,05 м құрайды.  

Енді қазбаны осы ізді ашу барысында 1,5 м-ге кеңейту керек екендігі шешілді. Сонымен 
қазба өлшемі 3,5х4 м болып кеңейтілді. 

Жоғарыда аталған із солтүстікке қарай өз жалғасын табуда. Ал қазба 90 см-ге жеткенде, 
дәл СБ бұрышынан тастың бір бөлігі көрінді. Үлкен жалпақ тастың бұрышына ұқсайды. Көзге 
көрінген бөлігінің өлшемдері: 25х30х10  

Қазба кезінде кеңейтіліп жатқан аумақтың оңтүстік бөлігі құлап, соны тазалау кезінде 
адамның сүйегі және ұсақ бисер тәріздес алтын бұйым фрагменттері шықты. Тереңдігі 9,14 м. 
Батыс жалдан 3,1 м нүктеде.  

Жоғарыда аталып кеткен СБ бұрышта анықталған тастың астынан тағы да тастар көріне 
бастады. Шұңқырдың ізі толықтай тазаланып, тонау ізі одан да анығырақ белгілі болды. Қазба 
енді СБ қабырға тұсына тура із бойымен салынды. Із толықтай Батыс жалға жететін 
болғандықтан батыс бағытта 1,5 м-ге, солтүстік бағытта 2 м-ге дейін созылды. Қазба 
барысында жоғарыда аталған тастар жиынтығы толықтай ашыды. Тастар батыс жалды жағалай 
солтүстік бағытта 2,5 м-ге дейін созылып жатты.  

Жоғарыда, тас құрылыс орнындағы қазба барысында аталған жұмсақ құм тәріздес 
топырақ оба платформасы болып шықты. Арасында ақ дақтарына қарағанда шым аралас болуы 
да мүмкін (5-6 сур.).  

Тонау ізінен бастау алған қазба жалғасып, батыс жал тұсындағы тастар ашыла бастады. 
Тастардың контурын ашу барысында 8,1 м тереңдікте мал сүйегі шықты. Аталған сүйек тастар 
шоғырының солтүстігінде болса, шығысынан асықты жілік сүйегі шықты. Асық сүйектен тағы 
шығысқа қарай 10 см нүктеде күл анықталды.  

Тастардың контуры толықтай ашылғаннан кейін тазалау жұмыстары жасалды. Нақты бір 
құрылыс жоқ, жүйесіз лақтырылған тастар жиынтығына келеді.  

Ең бетінде жатқан екі ірі тас алынғаннан кейін де, одан кейінгі қабаттағы тастар 
алынғанан кейін де ешқандай жүйенің жоқтығына көз жетті. Тастар толық алынғаннан кейін, 
тастар жиынтығының орнын тереңдетіп қазу жұмыстары жүргізілді (7-9 сур.). Қазба табиғи 
қабатқа жеткеннен кейін әрі қарай екі күрек мөлшерінде қазылды. Бірақ топырақ 
дымқылданып, тереңдеген сайын сулана бастады. Қазба осымен тоқтатылды.  

Жоғарыда айтылғандарды қорытындылай отырып, осы ескерткіш бойынша келесідей 
қорытынды жасауға болады. Зерттелген обаны құру кезінде объектінің сәулеттік құрылысына 
ерекше көңіл бөлінді. Мысалы, бастапқы кезеңде биіктігі 1,5-2 м платформа құрылды. Мұндай 
құрылыс салынуының екі себебі бар деп ойлаймыз. Біріншіден, ол ескерткішке ерекше мәртебе 
беріп, діни маңыздылығын  көтереді. Екіншіден, бұл платформа практикалық мақсатта 
қолданылды. Объектінің жері біркелкі емес және жер қабаты ылғалды. Осы платформада 
қиыршық тас салынған топырақ үйіндісі салынды. Әрбір құрылыс сатысы ғұрыптық-жерлеу 
салтының күрделі және ұзақ циклінің кезеңдерімен байланысты болды.  

Бұл ескерткішті зерттей отырып, жерлеу құрылысының құрылым тәсілдері мен 
конструктивтік ерекшеліктеріне ерекше назар аударылды. Дәл осы жағдайлар бізге бұрын көп 
көңіл бөлінбеген ақпарат береді. 

Әсіресе ірі тастардан жасалған жерлеу камерасы мұқият зерттелді. Қорғанның 
тоналғанына қарамастан, осы ескерткішті қалдырған халықтың мәдениеті туралы алғашқы 
болжам жасауға болады.  

Тас конструкциядан сәл жоғары табылған қойдың жерленуі қызығушылық тудырады. 
Қола дәуірінен бастап қойға табыну, әсіресе оның белгілі бір бөліктері салттық мәнге ие болды. 
Бұл қола дәуіріндегі қорымдардағы үлкен мөлшерде астрагалдардың олжаларымен, сондай-ақ 
тынымсыз тағам түрінде ыдыста қалдырылған жеке сүйектермен (құйымшақ пен омыртқа) 
расталады. Сондықтан, дала археологиясында құрбандық шалудың негізгі рәсімдеріне 
жануарлардың толық қаңқаларының немесе жеке бөліктерінің қалдықтары болып табылады. 
Жоғарыда көрсетілгендей, мұндай қалдықтар негізінен жерлеу ескерткіштерінде көрсетілген. 
Апогеяның бұл рәсімі ерте темір ғасыры кезеңіне жатады. Зерттеуші-ғалым В.Н. Топорованың 
пікірі бойынша қойдың архетипі құнарлылық пен көбею идеяларымен тығыз байланысты. Орта 
Азия мен Қазақстанда қой "керемет күш иесі ретінде байлыққа ие" деп ойлады [1]. 

Қазақтың салт-дәстүріндегі қойдың мәні туралы Қ. М. Байпақовтың мақаласынан табуға 
болады. Ол мынаны атап өтті: "қойлар құрбан болған жануар немесе қорек болып табылады.  
"О, арвах, для тебя именую лунорогого, раздельно копытчатого с запахом мускуса, или с 
ушами, подобными баурсакам " деген аңның белгілері сипатталған дұғамен құрбандық етті. 
Халық аңызы бойынша, әрбір үй жануарлары құдайдың құдіретімен жаратылған: жел сияқты 
жылдам - жылқы желден,  қой мен қошқар - Аспан мен оттан жасалған" [2]. 

ШҚО Тарбағатай ауданындағы Көктүбек 1 қорымының №1 обасында жүргізілген 
археологиялық зерттеулер нәтижесінде алынған материалдар арқылы аймақтағы ерте кездегі 
көшпелілердің жоғарғы құрылыс техникасы мен архитектуралық әдістерін көре аламыз. 
Архитектуралық құрылысы, жерлеу камерасы мен табылған алтын бұйымдарға қарап, нысанды 
шамамен б.з.д 7-6 ғғ. жатқызамыз. Жерлеу құрылысының күрделілігі мен өлшемдері, қосарлана 
жерленген мәйіттің болуы мен кейбір басқа да мәліметтер қорғанда жерленген адамның 
жоғарғы әлеуметтік топқа жататынын көрсетеді.  

Көктүбек 2 қорымындағы зерттеулер. 
№ 3 қорған. Қорған Көкжыра ауылынан шығысқа қарай 2 шақырым жерде орналасқан. 

Нысан обалар тобының орталығында, ескерткіштердің қалған бөлігінен шығысқа қарай 
орналасқан. Оба диаметрі шығыстан батысқа қарай - 23,50 м, солтүстіктен оңтүстікке қарай- 
21,58, биіктігі 0,98 м. Қазба жұмыстары басталғанға дейін төбесі дөңес және салыстырмалы 
түрде тегіс болды (10-11 сур).   

Қазбаның орталық нүктесінен шығыс-батыс бағытта жал қалдырылды. Жалдың ені 1 
метр. Қорғанның екі секторында топырақ қабатын алғаннан кейін, қорғанның ортасында тік 

орналасқан жалпақ тас кездесті. Ұзындығы - 95 см, ені - 50 см, биіктігі-15 см. Екі секторда 
шым қабаты толық алынғанда ескерткіштің етегінен ені 30 см-ден 70 см-ге дейін жететін тас 
шеңбер ашылды. 

Обаның орталық бөлігінде қабір дағының іздері байқалмағандықтан,  көлемі 4х4 м 
болатын шурф салынды.  Шурфтың тереңдігі 1,48 м-ге жеткенде тастардың контуры 
анықталды.Осы тастардың орналасуы бойынша батыстан шығысқа бағытталған қабір 
шұңқырының көлемі анықталды. Қабір шұңқырының ұзындығы шығыстан батысқа қарай - 3,20 
м, ені солтүстіктен оңтүстікке қарай - 1,9 м құрады. 1,62 м тереңдікте қабір шұңқырының 
ішінде орналасқан тастар толық анықталды. Ең ірі тастың көлемі: 85х60х10 см, ең ұсақ тас: 
48х30х14 см. Шұңқырдың батыс бұрышында, 2,89 м тереңдікте шашылған адам сүйектері 
(қабырғалар мен омыртқалар) табылды. Осы сүйектерден 15 см солтүстік-батысқа қарай 
бағытталған адам бас сүйегінің жоғарғы бөлігі табылды. Жоғарыда аталған сүйектерден 
батысқа қарай 5 см жерде, төменгі жақ сүйегі табылды (12-13 сур.). Жеке сүйектердің 
орналасуына қарай, жерленген адам басымен батысқа қарай бағытталғанын анықтауға болады.  

№4 қорған.  Оба № 3 обадан батысқа қарай 30 м жерде орналасқан. Обаның диаметрі БШ-
18 м, ОС-17,6, биіктігі 0,4 м. Шым қабаты алынғанда бұл обаның да етегінен тас шеңбер 
ашылды. Шеңбердің ені 46 см. Обаның орналасқан жері саздауыт болуына орай обаның 
орталық қабір дағын анықтау қиындық тудырды. Сол себепті көлемі 3х4 м шурф салынды (14-
15 сур.). Қазба барысында шурфтың орталық бөлігіндегі 70 см тереңдікте тастардың іздері 
анықталды. Олар бойынша батыстан шығысқа бағытталған қабір шұңқырының шекаралары 
нақтыланды.  

Қабір шұңқырын тереңдету барысында орталық және батыс бөлігінен шашылған адам 
сүйектері анықталды. Бас сүйегі үш бөлікке бөлінген. Қабір шұңқырының орталық бөлігіндегі 
2,60 м тереңдікте анатомиялық жүйесі сақталмаған адам сүйектерінің топтасуы анықталды (16-
19 сур.). Сүйектер арасынан дөңгелек бисер түріндегі алтын әшекей бұйым табылды.  

Айнабұлақ 1  қорымындағы зерттеулер. Айнабұлақ қорымы ШҚО Зайсан қаласынан 
шығыста 7-8 шақырым жерде, Сауыр тауының теріскейіндегі Көрпе жазығының аяқталар 
тұсында, Темірсу өзеннің екі сағасын қамти орналасқан. Қорымның бір бөлігі Темірсу өзенінің 
сол жақ жағалауындағы жазықты толық қамтып, тау етегінен төменде 5 шақырым жерде 
орналасқан Айнабұлақ ауылына дейін жетеді. Темірсу өзенінің оң жағалауында орналасқан 
қорымның екінші тармағы өзен бойымен оңтүстікке қарай 4-5 шақырымға дейін тармақталып 
орналасса, екінші бөлігі тауды жағалап, шығысқа қарай тармақталып орналасқан. Қорымның 
келесі бөлігі Темірсу өзенінің жоғарғы ағысында, Көрпе жазығында шашыраңқы түрде, кей 
жерлерде топталып орналасқан. Обалар әртүрлі жерлеу құрылыстары негізінде ерекшеленіп, 
топталып орналасқан. Жеке орналасқан обалар да кездеседі. Көпшілік обалар Темірсу өзенінің 
сол жағалауында орналасқан. Қорымдағы обалар дөңгелек пішінді және тас жабындысынан 
тұрады. Кіші обалардың диаметрлері 5-12 м аралығында ауытқыса, биіктіктері 0,3-0,8 м 
болады. Үлкен көлемдегі обалардың диаметрлері мен биіктіктері 13-21 м. (d), 0,8-1,7 м. (h). 

2017 жылы аталған қорымда бірнеше қорғандар зерттеліп, обалардан маңызды мәлімет 
беретін материалдар табылып, Қазақстан территориясында өте сирек кездесетін афанасьев 
мәдениеті ашылды. Афанасьев мәдениетінің ескерткіштері көбіне Оңтүстік Сібір аймағында 
таралған. Аталған мәдениетке тән ескерткіштер алғаш рет Хакасия аймағында зерттеліп, б.з.б. 
3-2 мыңжылдықпен мерзімделген [3-8]. Біздің қазіргі күнгі зерттеулеріміз аталған мәдениет 
бойынша толыққанды және қосымша мәліметтер алуға бағытталып, бұл ескерткіштерді алдын-
ала Темірсу археологиялық мәдениеті деп атадық. 

2018 жылғы далалық маусымда осы қорымда 5 оба қазылды. Оның екеуінде жерлеу 
анықталмады. 

№9 қорған. Обаның диаметрі шамамен 9 м, биіктігі шамамен 0,3 м. Беткі қабаты - тас 
үйіндісінен тұрады. Обаның орталығынан шығыстан батысқа бағытталған, бірақ оңтүстік-
батысқа ауытқулары бар тас конструкция анықталды (20-21 сур.). 

Бұл конструкция пішіні бойынша қабір үсті құрылысына ұқсас келеді. Тас 
конструкциясын тазалау кезінде қабір шұңқырының шекарасы толығымен айқындалған. Қабір 

шұңқыры солтүстік-батыстан оңтүстік-шығысқа бағытталған. Ұзындығы - 2,05 м және ені - 
1,80 м. Қазіргі жер деңгейінен 90 см тереңдікте аяқ-қолы бүгілу қалыпта адам жерлеуі ашылды.  
Басы солтүстік-батысқа қаратылған. Беті солтүстікке қаратылып, бас астына 21х10 см пішінді 
тастан жастық қойылған. Мойын тұсынан бірнеше дана моншақ табылды (22-23 сур.). Олардың 
сыртқы диаметрі 1х0.5 см тең, сыртқы түсі - ақ-сары. Пішіні - домалақ, ортасында тесік 
домалақ пішінде жасалған. Тесіктің ішкі диаметрі - 0.2-0.3 см. Ішкі бөлігінің түсі - жасыл және 
көгілдір. Жалпы қабір шұңқырының тереңдігі - 1.07 м құрады. 

  №7 қорған. Диаметрі шамамен 7 м, биіктігі шамамен 0,3 м. Тастардың көлемі 10х15х7 
см-ден 50х30х45 см-ге дейін. Шым қабаты алынған соң обаның   шетінен тас шеңбер 
анықталды. Обаның орта тұсынан шығыстан батысқа бағытталған, ұзындығы 1,10 м, ені 70 см 
болатын тас шоғыры ашылды. Қабір шұңқырын тереңдету барысында 74 см тереңдікте 
шашыраған адам сүйектері табылды. Олар: біреуі орталық бөлігінде, екіншісі солтүстік-батыс 
бұрышында табылған жіліншік сүйектер және нашар сақталған бірнеше қабырға. 

№ 6 қорған. Обаның диаметрі 6 м, биіктігі 0,2 м. Даланың соқпақ жолы бойында 
орналасқан. Бір қарағанда өте қатты байқалмайды. Обаның орталық бөлігінен шығыстан 
батысқа қарай ШБ-ОС бағытта созылған тас конструкциясы ашылды. Қабір шұңқырының 
орталық бөлігінде 60 см тереңдікте, солтүстік қабырғаға жақын жерде адамның бірнеше 
сүйектері табылды. Соның ішінде қабырға сүйктерімен, қол және аяқ сүйектер. 

Осылайша 2018 жылғы далалық зерттеу жұмыстары зерттеліп отырған аймақтың ежелгі 
тұрғындары, ерте қола және ерте темір дәуірінде өмір сүрген адамдардың мәдениеті туралы 
тарихи ақпарат берді. Егжей-тегжейлі зерттеулер мен сараптамалар нәтижесінде жоғарыда 
сипатталған ескерткіштер туралы нақты ақпараттар жарияланады. 

Summary 
The article discusses the main results of the study of the Shilikty-Tarbagatai archaeological 

expedition in the field season of 2018. Archaeological excavations were carried out at the Koktubek 
burial ground, where 3 barrows were investigated, one of which belongs to elite monuments. also 
highlights the results of the excavations carried out on the monument Ainabulak-1.  

 
 

Нұрсан Әлімбай  
Қазақстан Республикасы  

Мемлекеттік орталық музей директоры 
 

ЖЕТІ ЖАРҒЫНЫҢ ОРЫС ЖӘНЕ ҚАЗАҚ ТІЛДЕРІНДЕГІ 
НЕГІЗГІ НҰСҚАЛАРЫ ЖӨНІНДЕ 

 
Мәселенің жосыны. Жеті Жарғы – қазақтың дәстүрлі әдеттік құқығының 

кодификацияланған қағидаларының жинағы ретінде арнайы зерттелініп отырған немесе 
жанама болса да қарастырылып келе жатқан іргелі тақырып. Бұл мәселеге байланысты сонау 
XIX-ғасырдың бас кезеңінен бастау алатын зерттеулер саны өзінің айырықша молдығымен 
дараланады. Біздің есебімізше қазірге дейінгі біртұтас тарихнамалық дәстүрді құрап отырған 
аталмыш зерттеулер мыңнан асып жығылады екен. Дей тұрсақ та, Жеті Жарғының генезисі, 
архитектоникасы, логикасы, сан алуан құқықтық-институционалдық функциясы сынды аса қат 
мәселелер күні бүгінге дейін дәйекті шешімін таппаған іргелі тақырыптардың қатарына 
жатады. Тіпті, осы кодификацияланған әдеттік құқық ұстанымдар жинағының Жеті Жарғы 
аталу себебі ғылымда әлі күнге дейін даулы мәселелер болып саналады. Көп ғалымдар 
мәселенің осындай танымдық кемшін-кемістігін, ең алдымен, Жеті Жарғының жазба 
нұсқасының әлі күнге дейін табылмағандығымен немесе жарғы кезінде қағаз бетіне түспеген 
сыңайлы деген топшылаумен де түсіндіруге тырысады. 

Меніңше, тақырыпты дендеп зерттеп-зерделеуді аталмыш уәжбен байланыстырудың еш 
қажеті жоқ. Одан гөрі отандық ғылымның іргелі жетістіктерімен қатар, өнегесі өркенді 
мемлекеттердегі әлеуметтік һәм мәдени антропологияның, соның ішінде, еліміздің ғылыми-
білім кеңістігінде мүлдем қалыптаспаған нормативтік антропологияның методологиялық, 
тарихнамалық, әсіресе, деректану саласындағы танымдық тағылымы мол тәжірбиесін 
айырықша тиімді пайдалана білген жөн шығар. Осы парадигма тұрғысынан қазақтың дәстүрлі 
құқықтық мәдениеті һәм іс-тәжірИбесіне байланысты қолда  бар сан алуан материалды 
зерделеген зерттеуші құқықтық нормативтік қағидалардың, ең алдымен, көшпелі социум 

